
Найсвяцейшае Сэрца Езуса, прыйдзі Валадарства Тваё... 
Набажэнства да Найсвяцейшага Сэрца Езуса
ў першыя пятніцы месяца

Адарацыя Найсвяцейшага Сакрамэнту
Спеў на выстаўленне

Уступная малітва

К: Першыя пятніцы месяца прысвечаны Найсвяцейшаму Сэрцу Езуса. Сёння мы асаблівым чынам хочам праславіць і ўшанаваць Найсвяцейшае Сэрца Езуса, выказаць сваю любоў і падзяку за ўсе ласкі, якія мы атрымалі і атрымаем. 

Езу, адаруючы Цябе, мы хочам, праслаўляць і суцешыць Тваё Найсвяцейшае Сэрца дзеля хвалы Тваёй Боскай велічы. Мы прагнем скрушаным сэрцам, поўным любові, перапрасіць за нашыя грахі, а таксама за кожнае ўчыненае зло на зямлі, за занядбанне дабра, адсутнасць любові, за парушэнне Тваіх запаведзяў... Мы ведаем, што самі няздольныя гэта зрабіць, таму, усведамляючы нашу слабасць і бездапаможнасць, пакорна просім Цябе, Найсвяцейшая Панна Марыя, Маці ўміласціўлення, просім усіх святых, а таксама нашых заступнікаў і анёлаў ахоўнікаў, каб былі з намі падчас гэтай адарацыі і падтрымлівлі нас сваім заступніцтвам. Пане Езу, перадусім просім Цябе: спашлі Духа Святога, каб мы ў праўдзе і з пакораю маглі разважаць над Тваёй любоўю да нас, каб мы маглі выказаць нашу любоў да Цябе, Пане, каб усім нашым сэрцам маглі перапрасіць Цябе за свае грахі, за грахі нашых блізкіх і ўсіх людзей. Дух Святы, сыдзі і распалі нашыя сэрцы, каб малітва ішла з іх глыбіні і была прыемнай Найсвяцейшаму Сэрцу Езуса Хрыста. Прыйдзі, Дух Святы!

Н.: Прыйдзі, Дух Святы!

К.: Божа, ужо прарок Ісая прызнаваў і называў Цябе «Бог таямнічы» (пар. Іс 45, 15). Езу Хрыстэ, і мы, кленчачы перад Табою, вызнаём, што Ты — Бог жывы, хоць скрыты ў постаці хлеба. Жывучы на зямлі, Ты скрываў сваё Боства пад «вопраткаю» чалавечнасці, у таямніцы алтара схаваў сваю чалавечнасць у сакрамэнтальных постацях, застаючыся, каб ратаваць нас. А людзі, замест удзячнасці, зневажалі і абражалі Цябе. Колькі ж за гэты час было знішчана і апаганена святыняў, разбурана алтароў, закатавана святароў і вернікаў, колькі разоў быў зняважаны Найсвяцейшы Сакрамэнт... А колькі было святатацкіх святых Імшаў і нягодна прынятых святых Камуній, колькі разоў мы і іншыя людзі не захоўвалі Божых запаведзяў? Гэтыя грахі і злачынствы, на жаль, не спыніліся і цяпер...

Пане Езу, за ўсе знявагі і абразы, нанесеныя Твайму Сэрцу, неабходна перапрашаць Цябе ў набажэнствах уміласціўлення. Таму сёння мы сабраліся перад Табою і хочам перапрасіць і праславіць Цябе з любоўю, якая прагне ўміласцівіць Тваё Найсвяцейшае Сэрца. Хочам разважаць над запаведзямі, атрыманымі ад Бога, каб убачыць нашае жыццё ў праўдзе, каб перапрасіць за свае грахі, за грахі нашых блізкіх і ўсіх людзей. Прагнем уміласцівіць Тваё Найсвяцейшае Сэрца за крыўды, якія Яно спазнае з-за нашых грахоў, з-за грахоў усіх тых, хто зневажае і раніць Тваё Боскае Сэрца, поўнае дабрыні і любові.

Перапрашэнне Найсвяцейшага Сэрца Езуса
К.: Пане Езу Хрыстэ, мы, што сабраліся ў гэтай святыні, хочам пакланіцца Твайму Найсвяцейшаму Сэрцу, поўнаму бязмежнай любові. Усведамляючы сваю няўдзячнасць і зневажанне Тваёй любові, хочам перапрасіць Цябе за нашыя грахі.

За грэх бязвер’я, за знішчэнне веры ў сэрцах дзяцей і моладзі, за пагарджанне Тваімі запаведзямі ў нашым асабістым і грамадскім жыцці, за тое, што хоць і з’яднаныя мы з Табою праз святы хрост, але не імкнуліся, каб усё больш пазнаць і палюбіць Цябе.
Н.: Даруй, Пане, даруй народу Твайму, бо навекі міласэрнасць Твая.
К.: За знявагу святаў, за неабавязковую працу ў нядзелі і святочныя дні, а таксама за марнаванне часу коштам святой Імшы і нягоднае прыманне святой Камуніі, за абыякавасць у адносінах да Цябе, Езу, прысутным у Найсвяцейшым Сакрамэнце.

Н.: Даруй, Пане, даруй народу Твайму, бо навекі міласэрнасць Твая.
К.: За разбіццё сужэнстваў і парушэнне сужэнскай вернасці, за забойства ненароджаных дзяцей, за грахі п’янства і амаральнасці, за кожны дрэнны прыклад, які мы далі нашым дзецям і бліжнім.

Н.: Даруй, Пане, даруй народу Твайму, бо навекі міласэрнасць Твая.
К.: За марнаванне часу, несумленнасць у працы, за ўсялякую нядобразычлівасць і абыякавасць да патрэбаў людзей, за ўсё, што супярэчыць Тваёй запаведзі любові.

Н.: Даруй, Пане, даруй народу Твайму, бо навекі міласэрнасць Твая.
К.: За недахоп мужнасці ў вызнаванні Цябе і адказнасці за Твой Касцёл, за тое, што ставілі зямныя каштоўнасці вышэй за Цябе, за абыякавасць бацькоў і дарослых да хрысціянскага выхавання дзяцей і моладзі, за тое, што не хапае нам адвагі сведчыць аб Табе заўсёды і ўсюдыв.

Н.: Даруй, Пане, даруй народу Твайму, бо навекі міласэрнасць Твая.
К.: Пане, пачуй малітвы нашыя.

Н.: А просьбы нашыя няхай да Цябе дойдуць.

К.: Молімся: Сэрца Езуса, найдастойнейшае любові, у знак нашай удзячнасці і дзеля направы крыўды, нанесенай Табе праз нашыя правіны, аддаем Табе нашыя сэрцы і абяцаем з ласкі Тваёй больш ніколі не абражаць Цябе. Просім, умацуй нас у гэтым пастанаўленні.

Н.: Амэн.
Перапрашэнне за незахаванне і парушэнне Божых запаведзяў

К.: Сёння асабліва хочам перапрасіць за незахаванне і парушэнне Першай Божай запаведзі «Я – Пан, Бог твой, які вывеў цябе з зямлі егіпецкай, з дому няволі. Не май іншых багоў, апроч Мяне».

К.: Перапрашаем за ўсе знявагі і святатацтвы: за неўшанаванне Тваёй, Пане Езу, прысутнасці ў Найсвяцейшым Сакрамэнце, за нягоднае прыняцце Твайго Цела і Крыві, за няправільнае трактаванне сакрамэнтаў і літургічных дзеянняў, асобаў, рэчаў і месцаў, прысвечных Богу. Перапрашаем Цябе, Пане.

Н.: Перапрашаем Цябе, Пане.

К.: Перапрашаем за адсутнасць даверу Богу, за ідалапаклонства, за веру ў варажбу, магію, забабоны. 

Н.: Перапрашаем Цябе, Пане.

К.: Пане Езу, нягледзячы на тое, што мы ведаем праўды веры і павінны захоўваць іх, сапраўдных адносінаў з Табою мы не наладжвалі, а нашае жыццё было засяроджана вакол папулярнага «бажка», якім з’яўляюцца грошы, кар’ера, улада, карысць, задавальненні і ўцехі.

Н.: Перапрашаем Цябе, Пане.

К.: Перапрашаем за грахі супраць надзеі, бо мы часта паддаваліся роспачы ці «смелай» надзеі, пераацэньваючы свае здольнасці і думаючы, што можам збавіцца без Божай ласкі; перапрашаем, што празмерна верылі ў Божую Міласэрнасць, спадзеючыся атрымаць прабачэнне без навяртання.

Н.: Перапрашаем Цябе, Пане.

К.: У хвіліну цішыні перапросім Езуса Хрыста за ўласныя грахі... 

К.: Усе разам скажам: Перапрашаем Цябе, Пане Езу.

Н.: Перапрашаем Цябе, Пане Езу.

К.: Пане Езу, сёння, кленчачы перад Табою, утоеным у Найсвяцейшым Сакрамэнце, перапрашаем, што мы не заўсёды ставілі Цябе на першае месца ў нашым жыцці, што мы былі нявернымі Табе, Пане Езу, як сапраўднаму і любячаму нас Богу; перапрашаем за недахоп даверу і любові да Цябе. Хочам падчас нашай малітоўнай адарацыі ад усяго сэрца перапрасіць Тваё зраненае Сэрца, хочам перапрасіць за грахі, учыненыя намі і ўсімі людзьмі супраць першай Божай запаведзі. 
Марыя, наша Маці, пакорна просім, праслаўляй з намі Сэрца Езуса сваім Беззаганным Сэрцам, выпрасі нам ласку вернасці сапраўднаму і любячаму нас Богу.

Н.: Езу ціхі і пакорны сэрцам, учыні сэрцы нашыя да Твайго падобнымі.
К.: Кленчым перад Табою, Пане Езу Хрыстэ, адаруючы Цябе. Прагнем уміласцівіць Тваё Найсвяцейшае Сэрца, так моцна зневажанае і пакрыўджанае, зраненае абразамі і прыніжэннямі, але поўнае любові і міласэрнасці для ўсіх, хто прагне злагодзіць Божы гнеў. 

Ахвяруем Табе саміх сябе, усе нашыя малітвы, думкі, учынкі, нашыя радасці і смуткі, прыніжэнні і цярпенні. 
Ахвяруем Табе таксама пабожныя пачуцці, святыя жаданні, усе святыя Імшы і набажэнствы, у якіх удзельнічаем. 

Ахвяруем Твайму Сэрцу, Пане Езу, праслаўленне, падзяку, благаслаўленні і сведчанні любові ўсіх анёлаў і ўсіх святых і благаслаўлёных. 

Пане Езу, просім, прымі гэтыя ахвяры ў лучнасці з заслугамі Найсвяцейшага Твайго Сэрца, прымі іх праз Беззаганнае Сэрца Тваёй Дзевы-Маці. Праз Яе Беззаганнае Сэрца з даверам набліжаемся да Твайго Сэрца і просім міласэрнасці і ласкі прабачэння для нас і ўсіх, хто якім-небудзь чынам Цябе абразіў. 

Пане, змілуйся над намі, грэшнікамі, прабач за ўчыненыя грахі, забудзь знявагі, якімі мы прычынілі боль Твайму Сэрцу. Зрабі нас здольнымі чысцінёю свайго жыцця выправіць ранейшыя правіны, сваёй гарачай любоўю адказаць на Тваю любоў і пастаяннай вернасцю суцяшаць Тваё Найсвяцейшае Сэрца.

Наш Збаўца і Валадар, перапрашаючы за нашыя грахі, просім, дапамажы нам пазбавіцца ад прывязанасці да граху, нават лёгкага, і ніколі не абражаць Тваё Найсвяцейшае Сэрца. 

К.: У духу пакаяння, перапрашэння і ўміласціўлення з надзеяй і даверам звяртаемся да Цябе, Усемагутны Божа:

Суплікацыя

Святы Божа, Святы Моцны, Святы Несмяротны, 
змілуйся над намі! (Паўтараецца тройчы.)

Ад пажару, голаду, вайны і заразы, – барані нас, Божа!

Ад раптоўнай і неспадзяванай смерці, – сцеражы нас, Божа!

Каб Касцёл свой святы каталіцкі 
бараніць і ўзвышаць меў ласку, – Цябе просім, Божа!

Каб Айца Святога і ўсе духоўныя станы 
ў пабожнай еднасці захаваць меў ласку, – Цябе просім, Божа!

Каб нас у святой службе Тваёй умацаваць меў ласку, – Цябе просім, Божа!

Каб нас да шчырага пакаяння давесці меў ласку, – Цябе просім, Божа!

Каб ураджай даць і захаваць яго меў ласку, – Цябе просім, Божа!

Мы, грэшныя, Цябе, Бога, просім, – нас пачуй, о Божа!

О, Езу, Сыне Бога Жывога, – змілуйся над намі!
О Марыя, Панна і Маці Божая, – заступіся за нас!

Акт уміласціўлення Найсвяцейшага Сэрца Езуса

Наймілейшы Езу, так часта за Тваю любоў людзі плацяць Табе забыццём, занядбаннем, пагардаю і няўдзячнасцю. Вось мы на каленях стаім перад Табою, каб перапрасіць Цябе за грэшную абыякавасць і знявагі, якімі абражаюць Тваё любячае Сэрца. Мы самі часам таксама паводзім сябе гэтак жа нягодна. Таму, адчуваючы глыбокае раскаянне, перад усім просім аб Тваёй міласэрнасці да нас.

Мы перапрашаем за грахі, учыненыя не толькі намі, але і тымі людзьмі, якія блукаюць далёка ад шляху збаўлення; за тых, хто, застаючыся ўпартымі бязбожнікамі, не хоча ісці за Табою, Пастырам і Правадыром, а таксама за тых, хто парушыў абяцанні святога хросту і адкінуў салодкае ярмо Твайго закону.

Мы хочам перапрасіць за ўсе грахі, асабліва за публічныя грахі тых людзей, што імкнуцца выкараніць Божы закон і зневажаюць годнасць чалавека, за блюзнерствы, якімі зневажаюць Цябе і Тваіх святых, за тых, хто пагарджае святымі днямі, занядбоўвае сакрамэнты Божай любові, зняволены п’янствам і распустай.

Каб перапрасіць за крыўду, нанесеную Табе нашай пагардай, ахвяруем Табе ўміласціўленне, якое Ты сам калісьці ахвяраваў Айцу на крыжы і якое штодня здзяйсняеш на алтарах. Мы яднаем яго з уміласціўленнем, якое прыносяць Табе Найсвяцейшая Дзева Маці, усе святыя і пабожныя вернікі. Усім сэрцам абяцаем, наколькі нам хопіць сілы, з дапамогаю Тваёй ласкі перапрашаць за грахі, учыненыя намі і нашымі бліжнімі. Абяцаем захоўваць моцную веру, чыстыя звычаі, дасканала выконваць евангельскія запаведзі, асабліва запаведзь любові. Абяцаем таксама, наколькі гэта ў нашых сілах, не дапусціць новых знявагаў і пастарацца як мага больш людзей схіліць да наследавання Цябе. Праз свой вялікі дар вытрываласці захавай у нашых сэрцах вернасць нашым абавязкам і служэнню Табе, каб усе мы ўрэшце дайшлі да той Айчыны, дзе Ты з Айцом і Духам Святым жывеш і валадарыш на векі вечныя. Амэн.

Літанія да Найсвяцейшага Сэрца Езуса

Кірые, элейсон, Хрыстэ, элейсон, Кірые, элейсон.

Хрыстэ, пачуй нас, Хрыстэ, выслухай нас.

Ойча з неба, Божа, – змілуйся над намі.

Сыне, Адкупіцель свету, Божа,

Духу Святы, Божа,

Святая Тройца, адзіны Божа, – змілуйся над намі.

Сэрца Езуса, Сына Айца Спрадвечнага, – змілуйся над намі.
Сэрца Езуса, ва ўлонні Дзевы Маці Духам Святым створанае,

Сэрца Езуса, са Словам Божым істотна з’яднанае,

Сэрца Езуса, бязмежнай велічы,

Сэрца Езуса, святыня Бога,

Сэрца Езуса, сяліба Найвышэйшага,

Сэрца Езуса, доме Божы і брама неба,

Сэрца Езуса, палымнеючае вогнішча міласці,

Сэрца Езуса, справядлівасці і любові скарбніца,

Сэрца Езуса, дабрыні і любові поўнае,

Сэрца Езуса, усіх цнотаў глыбіня бяздонная,

Сэрца Езуса, усялякай хвалы найдастойнейшае,

Сэрца Езуса, Валадар і з’яднанне ўсіх сэрцаў,

Сэрца Езуса, у якім усе скарбы мудрасці і ўмеласці,

Сэрца Езуса, у якім уся паўната Боства,

Сэрца Езуса, упадабанне Айца Нябеснага,

Сэрца Езуса, з паўнаты якога мы ўсе атрымалі,

Сэрца Езуса, прага адвечных вышыняў,

Сэрца Езуса, цярплівае і вялікай міласэрнасці,

Сэрца Езуса, шчодрае для ўсіх, хто да Цябе звяртаецца,

Сэрца Езуса, крыніца жыцця 
і святасці,

Сэрца Езуса, уміласціўленне за грахі нашыя,

Сэрца Езуса, напоўненае знявагамі,

Сэрца Езуса, злачынствамі нашымі змучанае,

Сэрца Езуса, паслухмянае ажно да смерці,

Сэрца Езуса, дзідай прабітае,

Сэрца Езуса, крыніца ўсялякага суцяшэння,

Сэрца Езуса, жыццё і ўваскрашэнне нашае,

Сэрца Езуса, супакой і паяднанне нашае,

Сэрца Езуса, жывая ахвяра за грахі нашыя,

Сэрца Езуса, збаўленне тых, хто на Цябе спадзяецца,

Сэрца Езуса, надзея тых, хто ў Табе памірае,

Сэрца Езуса, радасць усіх святых, – змілуйся над намі.

Баранку Божы, які бярэш на сябе грахі свету, – даруй нам, Пане.

Баранку Божы, які бярэш на сябе грахі свету, – выслухай нас, Пане.

Баранку Божы, які бярэш на сябе грахі свету, – змілуйся над намі.

К.: Езу ціхі і пакорны сэрцам,

Н.: Учыні сэрцы нашыя да Твайго падобнымі.

К.: Молімся: Усемагутны вечны Божа, глянь на Сэрца наймілейшага Сына свайго, на хвалу і ахвяру, якую Ён складае Табе за нас, грэшных. Змілуйся над тымі, хто просіць Тваёй міласэрнасці, і даруй ім у імя Сына свайго Езуса Хрыста. Які з Табою жыве і валадарыць на векі вечныя. 

Н.: Амэн.

Прысвячэнне роду людскога Найсвяцейшаму Сэрцу Езуса

К.: О Езу наймілейшы, Адкупіцель роду людскога, глянь на тых, хто пакорна схіляецца да падножжа Твайго алтара.

Н.: Мы Твая ўласнасць і Табе належаць хочам.

К.: Сёння кожны з нас шчыра аддаецца Найсвяцейшаму Сэрцу Твайму, каб яшчэ больш з’яднацца з Табою. Многія зусім не ведаюць Цябе, многія адвярнуліся ад Цябе, пагарджаючы запаведзямі Тваімі. Змілуйся над аднымі і другімі, о Езу найласкавейшы, і прытулі ўсіх да святога Сэрца свайго. Валадаром будзь нам, о Езу, – не толькі вернікам, якія ніколі не адступіліся ад Цябе, але і сынам марнатраўным, якія Цябе пакінулі.

Н.: Дапамажы, каб як найхутчэй вярнуліся яны ў бацькоўскі дом і не згінулі ад нястачы і голаду.

К.: Будзь Валадаром для тых, хто памылкова ці праз нязгоду адлучыўся ад Цябе, прывядзі іх да прыстанку праўды і адзінства веры, каб хутка настала адна аўчарня і адзін пастыр. Адары Касцёл Твой бяспечнаю свабодаю. Дай усім народам супакой і згоду. Учыні, каб на ўсёй зямлі, ад краю да краю, адзін узносіўся голас.

Н.: Хвала Божаму Сэрцу, праз якое прыйшло для нас збаўленне. Яму хвала і пашана навекі. Амэн.

Антыфона

У Тваім Сэрцы шукаем мы паратунку, Езу, Боскі Збаўца. Не глядзі на грахі нашыя, Пане святы, але ад усялякіх злых прыгодаў выбаўляй нас заўсёды, Божа ласкавы і літасцівы. О Езу, о Езу, о добры Езу, міласэрны наш Збаўца, Боскі Пасрэднік, адзіны наш Абаронца! У Тваім Сэрцы май ласку абмыць нас, да Твайго Сэрца май ласку прытуліць нас, у Тваім Сэрцы май ласку захаваць нас навекі.

Міласэрны наш Збаўца, Боскі Пасрэднік, у Табе адзіным наш паратунак!

Малітва праслаўлення

Хай будзе Бог праслаўлёны.

Хай славіцца імя Яго святое.

Хай будзе праслаўлёны Езус Хрыстус, 

сапраўдны Бог і Чалавек сапраўдны.

Хай будзе ўзвялічана імя Хрыстова.

Хай будзе праслаўлена Найсвяцейшае Сэрца Езуса.

Хай будзе праслаўлена Найдаражэйшая Кроў Езуса.

Хай будзе ўзвялічаны Езус Хрыстус у Найсвяцейшым Сакрамэнце.

Хай будзе праслаўлены Дух Святы Суцяшыцель.

Хай будзе ўшанавана Найсвяцейшая Панна Марыя.

Хай будзе ўшанавана Яе святое і беззаганнае зачацце.

Хай будзе ўшанавана поўнае хвалы Яе ўнебаўзяцце.

Хай будзе ўшанавана імя Марыі, Панны і Маці.

Хай будзе ўшанаваны святы Юзаф, Яе прачысты абраннік.

Хай славіцца Бог у сваіх анёлах і ўсіх святых. Амэн.

Спеў на заканчэнне адарацыі.

Пасля заканчэння адарацыі 

Каб атрымаць адпуст памолімся ў інтэнцыях Папы Рымскага:

Ойча наш... Вітай, Марыя... Хвала Айцу... Веру ў Бога...
ДАДАТАК
Абяцанні, якія даў Езус Хрыстус св. Маргарыце Марыі Алякок для тых, хто ўшаноўвае Яго Боскае Сэрца:

1. Дам ім усе неабходныя ласкі.

2. Згода і спакой будуць панаваць у іх сем’ях.

3. Буду суцяшаць іх у кожным смутку.

4. Буду для іх бяспечным прытулкам пры жыцці, а асабліва – пры смерці.

5. Удзялю шчодрае благаслаўленне ўсім іхнім пачынанням.

6. Грэшнікі знойдуць у Маім Сэрцы крыніцу бясконцай міласэрнасці.

7. Абыякавыя душы стануцца адданымі. 

8. Адданыя душы хутка дойдуць да вышыняў дасканаласці.

9. Буду благаслаўляць дамы, дзе будзе знаходзіцца і ўшаноўвацца абраз Майго Сэрца.

10. Святарам дам сілу зрабіць чулымі самыя зацвярдзелыя сэрцы.

11. Імёны тых, хто будзе пашыраць гэтае набажэнства, будуць упісаны ў Маё Сэрца і застануцца ў Ім назаўсёды.

12. Абяцаю ў шчодрай міласэрнасці Майго Сэрца, што ўсіх, хто на працягу дзевяці месяцаў у першыя пятніцы будзе прымаць святую Камунію, Мая ўсемагутная любоў адорыць ласкаю шчырага пакаяння; што не памруць у стане без Маёй ласкі і без cвятых сакрамэнтаў; што Сэрца Маё станецца для іх бяспечным прытулкам у часіну смерці.

Вернікі, якія прагнуць ушаноўваць Найсвя цейшае Сэрца Езуса на працягу дзевяці месяцаў павінны:

• у першую пятніцу кожнага месяца (на працягу 9 месяцаў) годна прыняць св. Камунію як перапрашэнне за грахі і знявагі Найсвяцейшага Сэрца Езуса, якія чыняць грэшнікі;

• прыступіць да споведзі ў першую пятніцу або за некалькі дзён да першай пятніцы ці пасля гэтага дня;

• пасля св. Імшы ў першую пятніцу месяца прачытаць малітвы да Найсвяцейшага Сэрца Езуса – літанію, Акт уміласціўлення.
� Дадатковыя матэрыялы па гэтай тэме змешчаны на сайце ave-maria.by 

